
Caibidil a hAon

BHÍ SIOBHÁN ag siúl abhaile ón 
scoil nuair a chonaic sí an cat. Cat 

beag dubh a bhí ann a raibh fionnadh 
sleamhain slíocach air. Bhí sé ina 
sheasamh i lár an chosáin roimpi. Stán 
Siobhán ar an gcat lena súile beaga 
liatha. Stán an cat ar Shiobhán lena 
shúile móra glasa. Sheas siad beirt 
ansin ar feadh cúpla nóiméad ag meá 
a chéile.

Shocraigh Siobhán nach raibh eagla 
ar bith ar an gcat roimpi. Theastaigh 

uaithi súgradh leis. Bheartaigh sí siúl 
chuige ach chomh luath is a bhog 
Siobhán, bhog an cat. Chas sé agus 
thug sé aghaidh ar choill bheag a bhí 
in aice leis an gcosán. Thug Siobhán 
faoi deara go raibh cos ghortaithe ag 
an gcat. Bhí an créatúr bocht bacach 
agus ag siúl go mall. 

‘Stop!’ arsa Siobhán leis. ‘Stop agus 
cabhróidh mé leat!’
Thug an cat an chluas bhodhar di. 

Lean sé ar aghaidh isteach sa choill. 
‘Stop!’ a bhéic Siobhán arís, ach bhí 

sé ródhéanach. Bhí an cat imithe as 
radharc.

Ní raibh Siobhán ag iarraidh dul 
isteach sa choill. Níor thaitin an áit 
léi in aon chor. Bhí an choill dorcha 

agus aisteach agus chuir sí eagla ar 
Shiobhán ó bhí sí ina cailín an-óg. 
Ach thuig sí nach raibh aon dul as 
an uair seo. Má theastaigh uaithi 
cabhrú leis an gcat, bheadh uirthi é a 
leanúint. Bhailigh sí a misneach agus 
ar aghaidh léi go cúramach. 

Chomh luath is a shroich sí imeall 
na coille, stop na héin ag canadh. 

Bhí cosán casta roimpi agus chonaic 
Siobhán an cat ag imeacht leis síos an 
cosán. Ní raibh sí in ann ach cúpla 
méadar den chosán a fheiceáil sula 
ndeachaigh an cat as radharc i measc 
na gcrann. Ní raibh tásc ná tuairisc air 
ansin. B’fhearr le Siobhán casadh ar a 
sáil agus rith abhaile, ach smaoinigh 
sí ar an gcat gortaithe agus é i bpian 
mhór. Theastaigh uaithi cuidiú leis. 
Shiúil sí síos an cosán go cróga.

D’éirigh an cosán níos casta agus 
níos dorcha le gach coiscéim dár thug 
sí. Sula i bhfad, ní raibh Siobhán in 
ann an bóthar a d’fhág sí a fheiceáil. 
Bhí fuaimeanna beaga le cloisteáil i 
measc na gcrann agus thuig sí go 
raibh ainmhithe beaga ag éalú uaithi 

as an tslí. Bhí súil aici go raibh siad 
beag … agus bhí súil aici gur ag éalú 
uaithise amháin a bhí siad! 

D’fhéach Siobhán ar dheis agus 
d’fhéach sí ar chlé ach ní raibh dé ná 
deatach ar an gcat. Ní nach ionadh! 
Bhí sí ag lorg cat dubh, i gcoill dhubh. 
Thuig sí ansin conas a mhothaigh Cití 
Cailleach agus Smúróg á lorg aici! 
Ach faraor, ní raibh slat draíochta 
ag Siobhán mar chúnamh mar a bhí 
ag Cití …
Tháinig sí go dtí scoilt sa chosán. 

Sheas sí agus bhreathnaigh ar dheis 
agus ar chlé. Cosán níos leithne agus 
níos gile a bhí ar dheis. Bhí an cosán ar 
chlé níos dorcha agus níos gruama. Bhí 
sí ar tí casadh ar dheis nuair a chuala sí 

míáú brónach ar chlé uaithi. D’fhéach 
sí timpeall uirthi ach ní raibh sí in ann 
an cat a fheiceáil. Leis sin, chuala sí an 
míáú arís eile, é níos géire agus níos 
truamhéalaí an babhta seo! Ba léir gur 
ón taobh clé a tháinig sé. Lig Siobhán 
osna throm agus chas sí ar chlé.

Shiúil Siobhán léi síos an cosán 
dorcha, gruama. D’éirigh an cosán 
garbh de réir mar a chuaigh sí ar 
aghaidh. Bhí géaga lofa agus clocha 
móra faoi chosa Shiobhán. Go tobann, 
bhain rud éigin bog, dofheicthe tuisle 
aisti. Rud éigin a lig míáú crosta as. 
Thit Siobhán agus bhuail a ceann ar 
chloch mhór. An rud deireanach a 
mhothaigh sí ná an phian ghéar ag 
gearradh trína ceann. 

